
 

 

Na osnovu člana 13. tačka c. i 18. tačka b. Ustava Kantona Sarajevo («Službene novine Kantona 
Sarajevo», br.1/96, 2/96, 3/96, 16/97, 14/00, 4/01 i 28/04),  člana 101.  Zakona o zaštiti okoliša 
(«Službene novine Federacije BiH», broj 33/03) i čl. 3. i 6. Zakona o ustanovama ("Službeni list 
RBiH", br. 6/92, 8/93 i 13/94), Skupština Kantona Sarajevo na sjednici održanoj 23.decembra 
2008.godine, donijela je 
 

 
ZAKON 

O FONDU ZA ZAŠTITU OKOLIŠA  
KANTONA SARAJEVO 

 
I.  OPĆE ODREDBE 
 

Član 1. 
(Predmet Zakona) 

 
Ovim zakonom osniva se Fond za zaštitu okoliša Kantona Sarajevo (u daljnjem tekstu: Fond), 
utvrđuje njegova djelatnost, organizacija, upravljanje i rukovođenje Fondom, izvori finansiranja i 
druga pitanja u vezi sa radom Fonda. 
 

Član 2. 
(Osnivač i status Fonda) 

 
(1) Osnivač Fonda je Kanton Sarajevo (u daljnjem tekstu: Osnivač). 
(2) Fond je javna ustanova, koja ima svojstvo pravnog lica, koji stiče upisom u sudski registar kod    

nadležnog suda u Sarajevu. 
(3) Fond ima jedan žiroračun. 
 

Član 3. 
(Sjedište Fonda) 

 
Sjedište Fonda je u Sarajevu. 
 

Član 4. 
(Djelatnost Fonda) 

 
(1) Djelatnost Fonda obuhvaća poslove u vezi s pribavljanjem sredstava, podsticanjem i 

finansiranjem pripreme, provođenja i razvoja programa, projekata i sličnih aktivnosti u području 
održivog korištenja, zaštite i unapređivanja stanja okoliša, a posebno: 
a) stručne i druge poslove u vezi s pribavljanjem, upravljanjem  i korištenjem sredstava Fonda, 
b) pružanje stručnih usluga u vezi s finansiranjem zaštite okoliša, 
c) vođenje baze podataka o programima, projektima i sličnim aktivnostima u području zaštite 

okoliša, te potrebnim i raspoloživim finansijskim sredstvima za njihovo ostvarivanje, 
d) podsticanje, uspostavljanje i ostvarivanje saradnje s međunarodnim i domaćim finansijskim 

institucijama i drugim pravnim i fizičkim licima radi finansiranja zaštite okoliša, 
e) obavljanje i drugih poslova u vezi s podsticanjem i finansiranjem zaštite okoliša utvrđenih 

Statutom Fonda.  
(2) Fond može obavljati i druge djelatnosti utvrđene Statutom koje služe obavljanju djelatnosti iz 

stava (1) ovog člana.   

Član 5. 

 
U obavljanju svoje djelatnosti Fond promiče ciljeve i načela zaštite okoliša radi postizanja 
sistematskog i cjelovitog očuvanja kvaliteta svih komponenti okoliša, očuvanja prirodnih zajednica i 
racionalnog korištenja prirodnih dobara, kao osnovnih uslova održivog razvoja, a sve u cilju 
postizanja osnovnog prava građana na zdrav okoliš. 
 

Član 6. 
(Šifra djelatnosti) 

 
(1) Šifra djelatnosti Fonda određena je prema Odluci o klasifikaciji djelatnosti Bosne i Hercegovine 

("Službeni glasnik Bosne i Hercegovine", broj 84/06) i glasi:   
a) 75.12  Djelatnost javnih ustanova koje pružaju zdravstvenu zaštitu, obrazovne, 

kulturne i druge društvene usluge, osim obaveznog socijalnog osiguranja 
 

Član 7.  
(Način promjene djelatnosti)   

 
Fond može proširiti ili promijeniti djelatnost iz čl. 4 i 5. ovog Zakona, o čemu odluku donosi 
Osnivač.   
 

 Član 8. 
(Namjena sredstava) 

 
Prikupljena finansijska sredstva za zaštitu okoliša na području Kantona Sarajevo (u daljnjem         
tekstu: Kanton) usmjeravaju se za slijedeće namjene: 

a) finansiranje pripreme izrade, provođenja i razvoja programskih dokumenata i sličnih 
aktivnosti na područjima održivog korištenja, zaštite i unapređivanja stanja okoliša, 

b) očuvanje, održivo korištenje, zaštita i unapređivanje stanja okoliša, 
c) troškove sprečavanja ili otklanjanja štete po okoliš koja zahtijeva neposrednu intervenciju, 
d) unapređivanje razvoja ekonomske strukture koja je povoljna za okoliš, 
e) očuvanje zaštićenih prirodnih područja, 
f) podršku mjerama u cilju zaštite okoliša naročito u oblasti razvoja i finansiranja 

informativnog sistema, obrazovanja i širenja informacija, 
g) unapređivanje ekološke svijesti javnosti i istraživanje okoliša; 

 
Član 9.  

(Sredstva za osnivanje i odgovornosti u pravnom prometu)  
  

(1) Osnivački ulog  Fonda je 10.000 (desethiljada) KM. 
(2) Sredstva  za osnivanje Fonda obezbjeđuje Osnivač. 
(3) Za svoje obaveze Fond odgovara svom svojom imovinom - potpuna odgovornost.   
(4) Osnivač Fonda je odgovoran za obaveze Fonda do visine osnivačkog uloga.   

I I. OPĆI AKTI FONDA 
 

Član 10. 
(Saglasnost na opšte akte Fonda) 

 
(1) Fond ima Statut i druge opće akte u skladu sa zakonom i Statutom Fonda. 
(2) Statut Fonda donosi Upravni odbor, uz saglasnost Vlade Kantona Sarajevo (u daljnjem tekstu: 

Vlada), a ostale opće akte uz saglasnost Ministarstvo prostornog uređenja i zaštite okoliša 
Kantona Sarajevo (u daljnjem tekstu: Ministarstvo). 

(3) Statutom Fonda bliže se uređuje: 
a) djelokrug rada, 
b) struktura, ovlaštenja i odgovornosti direktora Fonda, 
c) ograničenja u pogledu sticanja, opterećivanja i otuđivanja nekretnina i druge imovine Fonda, 
d) namjena, način raspoređivanja odnosno korištenja sredstava Fonda, 
e) javnost rada Fonda, saradnja s državnim tijelima i drugim pravnim i fizičkim licima u 

ostvarivanju djelatnosti Fonda, 
f) obavljanje stručnih, administrativnih i drugih poslova Fonda, 
g) pitanja za koja je propisano zakonom da se uređuju Statutom, 
h) te druga pitanja od značaja za obavljanje djelatnosti i poslovanje Fonda. 

 
III. ORGANIZOVANJE I UPRAVLJANJE FONDOM 
 

Član 11. 
(Organ upravljanja i način imenovanja) 

 
(1) Fondom upravlja Upravni odbor. 
(2) Upravni odbor sastoji se od pet članova koje imenuje i razrješava Vlada, u skladu sa zakonskim i       

podzakonskim aktima.. 
(3) Jedan član Upravnog odbora, se imenuje, u pravilu, iz reda stručnih uposlenika Fonda. 
(4) Upravni odbor se imenuje na period od četiri godine, s tim da predsjednik i članovi mogu biti 

ponovno imenovani na još jedan mandatni period. 
(5) Direktor Fonda ne može biti član Upravnog odbora.   
 

Član 12.  
(Način razrješenja organa upravljanja)   

 
(1) Vlada će razriješiti  predsjednika i članove Upravnog i Nadzornog odbora i prije isteka mandata 

na koji su imenovani u slijedećim slučajevima: 
a) ako utvrdi da su odgovorni za neuspješan ili nezakonit rad Fonda,  
b) ako je Fond poslovao sa gubitkom dvije (2) godine uzastopno, 
c) na njihov lični zahtjev, 
d) ako Skupština ne usvoji godišnji izvještaj o radu i finansijskom poslovanju Fonda, 
e) u drugim slučajevima utvrđenim zakonom i Statutom Fonda. 

(2) Procedura usvajanja izvještaja o radu i finansijskom poslovanju Fonda, posljedice mogućeg 
neusvajanja navedenih akata, kao i postupak  i način razrješavanja predsjednika i članova 
Upravnog i Nadzornog odbora i direktora, preciziraće se Statutom Fonda. 

Član 13. 

(Djelokrug rada Upravnog odbora) 
 
Upravni odbor u svom djelokrugu vrši slijedeće poslove: 

a) donosi Statut i druge opće akte Fonda, 
b) utvrđuje program rada i donosi finansijski plan, usvaja godišnji obračun i izvještaj o radu,  
c) stara se o blagovremenom priticanju sredstava u Fond kao i o njihovom transparentnom 

odlivu, 
d) održava fiskalni balans i ne dozvoljava stvaranje finansijskih obaveza Fonda prema 

korisnicima koje ne može pokriti iz prihoda, 
e) imenuje i razrješava direktora Fonda, 
f) imenuje komisije i radna tijela Upravnog odbora, 
g) zaključuje po potrebi ugovore sa korisnicima sredstava Fonda, 
h) vrši i druge poslove u skladu sa zakonom, Statutom i drugim općim aktima Fonda. 

 
Član 14. 

(Način odlučivanja) 
 
(1) Upravni odbor donosi odluke prostom većinom svih članova Odbora. 
(2) Statutom se može odrediti o kojim pitanjima je Upravni odbor dužan donijeti odluke 

konsenzusom. 
Član 15. 

(Organ kontrole poslovanja) 
 

(1) Kontrolu rada Fonda vrši Nadzorni odbor. 
(2) Nadzorni odbor se sastoji od  predsjednika i  dva člana.  
(3) Predsjednika i članove Nadzornog odbora imenuje i razrješava Vlada na prijedlog ministra 

prostornog uređenja i zaštite okoliša na period od četiri godine (u daljem tekstu: ministar). 
(4) Jedan član Nadzornog odbora, se imenuje, u pravilu, iz reda stručnih uposlenika Fonda. 
(5) Predsjednik i članovi Nadzornog odbora mogu biti ponovno imenovani na još jedan mandatni 

period. 
. 

Član 16. 
(Djelokrug rada Nadzornog odbora)  

 
Nadzorni odbor vrši slijedeće poslove: 

a) analizira izvještaje o radu Fonda, 
b) vrši uvid u godišnji izvještaj o poslovanju i godišnji finansijski obračun Fonda, 
c) izvještava Vladu o rezultatima nadzora. 

 
Član 17. 

(Organ rukovođenja i način imenovanja) 
 

(1) Fondom rukovodi direktor.  
(2) Direktor predstavlja i zastupa Fond. 
(3) Direktora imenuje i razrješava Upravni odbor, uz saglasnost Vlade. 
(4) Direktor se bira na osnovu javnog konkursa koji mora biti  objavljen u najmanje dva dnevna lista 

koja pokrivaju cijelo područje Kantona na vrijeme od četiri godine. 

(5) Za direktora Fonda imenuje se lice koje ima univerzitetsko zvanje i značajno iskustvo u 
finansijskom poslovanju i poznavanju okolinskog menadžmenta, a što se detaljnije utvrđuje 
Statutom Fonda. 

(6) Djelokrug, ovlaštenja i odgovornosti direktora utvrđuju se Statutom Fonda u skladu sa zakonom. 
 

Član 18. 
(Radna tijela Fonda) 

 
(1) Fond ima stručne službe. 
(2) Osnivanje, sastav i način rada, te poslovi i ovlaštenja tijela iz  stava (1) ovog člana uređuju se 

Statutom Fonda. 
 

Član 19. 
(Pomoćni poslovi) 

 
(1) U Fondu se obavljaju stručni, administrativni i drugi poslovi radi ostvarivanja djelatnosti Fonda 

utvrđene čl. 4. i 5. ovog Zakona. 
(2) Sredstva za obavljanje stručnih, administrativnih i drugih poslova Fonda osiguravaju se iz 

ukupnog prihoda Fonda. 
 
IV.  FINANSIRANJE 

Član 20. 
(Upravljanje i raspolaganje sredstvima) 

 
Fond upravlja i raspolaže sredstvima za namjene utvrđene ovim zakonom. 
 

Član 21. 
(Prihodi Fonda)    

 
Prihodi Fonda osiguravaju se iz: 

a) sredstava Fonda za zaštitu okoliša Federacije Bosne i Hercegovine, 
b) Budžeta Kantona, 
c) sredstava ostvarenih iz osnova međunarodne saradnje, saradnje na zajedničkim programima i 

projektima, 
d) donacija i kredita, 
e) drugih izvora sredstava određenih posebnim zakonom, drugim propisom ili ugovorom. 

 
Član 22.  

(Odgovornost i obaveze Fonda prema Osnivaču)   
 

(1) Fond je odgovoran Osnivaču za rezultate svog rada i djelovanja u svim oblastima za koje je 
nadležan.   

(2) Obaveze Fonda prema Osnivaču su da:   
     a)  pribavi saglasnost Osnivača kod svih statusnih promjena (promjena naziva, sjedišta,     

djelatnosti i   drugih promjena utvrđenih zakonom),   
     b)   jedanput godišnje Osnivaču (Vladi i Skupštini Kantona) podnosi izvještaj o radu i  
 finansijskom poslovanju,   
     c)   druge obaveze utvrđene zakonom.   

Član 23. 
(Dodjela sredstava) 

 
(1) Sredstva Fonda dodjeljuju se pravnim i fizičkim licima i lokalnim zajednicama, korisnicima 

sredstava, radi finansiranja programa i projekata zaštite okoliša putem zajmova ili pozajmica, 
subvencija, podrške, garancija, donacija, na osnovu javnog konkursa kojeg objavljuje Fond ili na 
drugi način propisan Statutom Fonda.  

 (2) Javnim konkursom se smatraju poziv i oglas za javno prikupljanje ponuda. 
 

Član 24. 
(Javni konkurs za dodjelu sredstava) 

 
(1) Fond objavljuje javni konkurs u pravilu jednom u kalendarskoj godini u skladu sa programom 

rada i finansijskim planom Fonda. 
(2) Ako se na osnovu prihvaćenih prijava ne iskoriste sva finansijska sredstva planirana za programe 

i projekte utvrđene javnim konkursom, može se tokom godine za istu namjenu raspisati novi 
javni konkurs. 

(3) Odluku o raspisivanju javnog konkursa donosi Upravni odbor Fonda na prijedlog direktora 
Fonda. 

 
Član 25. 

(Objavljivanje i sadržaj javnog konkursa) 
 

(1) Javni konkurs za korištenje sredstava Fonda objavljuje se u “Službenim novinama Kantona 
Sarajevo”, na web stranici Fonda, odnosno Ministarstva, te u sredstvima javnog informisanja. 

(2) Tekst javnog konkursa sadrži: 
a) predmet javnog konkursa, 
b) korisnike sredstava koji imaju pravo na podnošenje prijave, 
c) uslove kojima podnosioci prijave moraju udovoljavati, 
d) popis dokumenata koje je potrebno priložiti uz prijavu, 
e) osnovne kriterije izbora, 
f) mjesto i rok za dostavu prijave, 
g) rok za donošenje odluke o izboru. 

 
Član 26. 

(Rok za podnošenje prijava) 
 
Rok za podnošenje prijava na javni konkurs ne može biti kraći od 15 dana ni duži od 60 dana. 
 

Član 27. 
(Komisija za obradu prijava na javni konkurs) 

 
(1) Radi pripreme i obrade prijava na javni konkurs direktor Fonda može osnovati komisiju. 
(2) Komisija na osnovu obrade prijava izrađuje izvještaje o provedenom javnom konkursu, te daje 

stručnu ocjenu za prijedlog izbora prijava koje će se prihvatiti. Stručnom ocjenom komisije 
utvrđuju se prioriteti u izboru pristiglih ponuda. 

(3) Izvještaj o provedenom javnom konkursu i stručnu ocjenu, komisija dostavlja direktoru Fonda. 

Član 28. 
(Donošenje odluke o izboru korisnika) 

 
(1) Odluku o prihvaćanju projekata, programa i drugih aktivnosti za koje se dodjeljuju sredstva 

Fonda, po podnesenim prijavama na javni konkurs, donosi Upravni odbor Fonda na prijedlog 
direktora Fonda. 

(2) Odlukom iz stava (1) ovog člana Upravni odbor će odlučiti o izboru korisnika sredstava Fonda 
po objavljenom javnom konkursu. 

 
Član 29. 

(Obavijest o odluci) 
 
(1) Fond će sve učesnike javnog konkursa  obavijestiti o odluci Upravnog odbora Fonda o izboru 

korisnika sredstava Fonda po objavljenom javnom konkursu u roku od 15 dana od donošenja. 
(2) Fond će objaviti odluku Upravnog odbora Fonda i na web stranici Fonda, odnosno Ministarstva. 
 

Član 30. 
(Prigovor na odluku) 

 
(1) Protiv odluke Upravnog odbora Fonda o izboru korisnika sredstava Fonda po objavljenom 

javnom konkursu učesnik konkursa može podnijeti prigovor Upravnom odboru Fonda u roku od 
tri dana od prijema pisane odluke. 

(2) Prigovorom se može tražiti samo preispitivanje odluke Upravnog odbora Fonda u odnosu na 
moguću povredu prava podnosioca prigovora u ocjeni njegove prijave. 

(3) Ako Upravni odbor Fonda uvaži prigovor, novu će odluku dostaviti svim učesnicima javnog 
konkursa. 

(4) Odluka Upravnog odbora Fonda o prigovoru je konačna. 
 

Član 31. 
 
Odluke Upravnog odbora Fonda o izboru korisnika sredstava Fonda po objavljenom javnom 
konkursu i o prigovoru na tu odluku nisu upravni akti. 
 

Član 32. 
(Ugovor o korištenju sredstava) 

 
(1) Na osnovu konačne odluke Upravnog odbora Fond s korisnikom sredstava sklapa ugovor o 

korištenju sredstava Fonda. 
(2) Ugovorom iz stava (1) ovoga člana uređuje se iznos odobrenih sredstava Fonda i dinamika 

njihove dodjele, uslovi i način korištenja dodijeljenih sredstava, način praćenja namjenskog 
korištenja dodijeljenih sredstava, te ostala međusobna prava i obaveze korisnika sredstava i 
Fonda. 

 
Član 33. 

 
(1) Fond može učestvovati u sufinansiranju programa, projekata i sličnih aktivnosti za namjene iz 

člana 8. Zakona, koje organizuju i finansiraju međunarodne finansijske institucije i organizacije. 
(2) Fond neće raspisati javni konkurs kad učestvuje u sufinansiranju iz stava (1) ovog člana. 

(3) Fond je dužan pri dodjeli sredstava primjenjivati načelo da se sa raspoloživim sredstvima 
postigne najveća ukupna korist za okoliš. 

Član 34. 
(Korisnici sredstava Fonda) 

 
(1) Opštim aktima Fonda utvrđuju se uslovi koje moraju ispunjavati korisnici sredstava Fonda, 

uslovi za dodjelu zajmova ili pozajmica i drugih sredstava Fonda, kriterij za ocjenjivanje 
zahtjeva za dodjeljivanje sredstava Fonda, odnosno programa, projekata i sličnih aktivnosti, 
način praćenja namjenskog korištenja sredstava i ugovorenih prava i obaveza, te druga pitanja 
od značaja za dodjeljivanje i korištenje sredstava Fonda. 

(2) Opće akte iz stava (3) ovog člana donosi Upravni odbor Fonda, uz saglasnost ministra. 
(3) Korisnici sredstava Fonda dužni su dodijeljena sredstva  koristiti na način i za namjene utvrđene 

ugovorom o korištenju sredstava. 
 
V.   IMOVINA I FINANSIJSKO POSLOVANJE FONDA 
 

Član 35. 
(Imovina Fonda) 

 
(1) Imovinu Fonda čine stvari, prava i ostala sredstva koja su pribavljena od osnivača, sredstva koja   

Fond pribavi obavljanjem svoje djelatnosti ili na drugi način propisan ovim zakonom. 
(2) Imovinom Fonda raspolaže Upravni odbor i direktor Fonda u skladu sa zakonom i Statutom 

Fonda. 
 

Član 36. 
(Dobit) 

 
Ako u obavljanju svoje djelatnosti Fond ostvari dobit, ta dobit pripada Fondu i može se upotrijebiti 
isključivo za obavljanje i razvoj djelatnosti Fonda, u skladu s ovim zakonom i Statutom Fonda. 
 

Član 37. 
(Raspoređivanje sredstava Fonda) 

 
(1) Za svaku poslovnu godinu Fond utvrđuje  program rada i donosi finansijski plan, uz saglasnost 

Vlade. 
(2) U programu rada i finansijskom planu izdvojeno se prikazuju programi i projekti, te finansijska 

sredstva za zaštitu okoliša. 
(3) Fond donosi program rada i za četverogodišnje razdoblje u skladu sa Strategijom zaštite okoliša 

Federacije BiH, Kantonalnim planom zaštite okoliša, lokalnim planovima zaštite okoliša, te 
drugim dokumentima i propisima u području zaštite okoliša za namjene utvrđene ovim 
zakonom, uz saglasnost Vlade. 

(4) Neutrošena sredstva Fonda u poslovnoj godini pripadaju Fondu i raspoređuju se programom rada 
i finansijskim planom za narednu godinu. 

 
Član 38. 

(Preuzimanje obaveza Fonda) 
 
(1) Fond može preuzimati srednjoročne i dugoročne obaveze uz prethodnu saglasnost Vlade. 

(2) Ukupna godišnja obaveza Fonda iz stava (1) ovog člana za naredno razdoblje može iznositi 
najviše do 20% ostvarenih sredstava u prethodnoj godini. 

 
 

Član 39. 
 
(1) Sredstvima Fonda prvenstveno se finansiraju planovi, programi, projekti i slične aktivnosti 

utvrđeni u skladu sa Strategijom zaštite okoliša Federacije Bosne i Hercegovine, Kantonalnim 
planom zaštite okoliša i općinskim planovima zaštite okoliša, te drugim dokumentima zaštite 
okoliša. 

(2) U finansiranju planova, programa, projekata i sličnih aktivnosti utvrđenih u skladu sa stavom (1) 
ovog člana, Fond sarađuje s bankama i drugim finansijskim institucijama. 

 
VI.   JAVNOST RADA FONDA 
 

Član 40. 
(Javnost rada) 

 
(1) Rad Fonda je javan. 
(2) Fond će podnijeti Vladi i Skupštini Kantona izvještaj o radu, sa izvještajem o finansijskom 

poslovanju, te sa izvještajima o radu upravnog i nadzornog odbora Fonda i izvještaj o 
realiziranju finansijskog plana i programa rada za proteklu godinu u roku utvrđenom Statutom 
Fonda. 

(3) Fond o svom radu izvještava javnost pravovremeno i istinito na način određen Statutom Fonda. 
(4) Fond je dužan javnosti, ovlaštenim tijelima i pravnim licima koja obavljaju javne djelatnosti, na 

njihov zahtjev, pružiti informaciju o obavljanju svoje djelatnosti, posebno o načinu korištenja 
sredstava i postignutim učincima na unapređivanju stanja okoliša, te omogućiti uvid u 
odgovarajuću dokumentaciju.  

(5) Fond može uskratiti davanje informacije, odnosno uvid u dokumentaciju ako je Statutom Fonda 
propisana kao službena, poslovna ili naučna tajna. 

 
VII.  NADZOR 
 

Član 41. 
(Nadzor) 

 
(1) Nadzor nad zakonitošću rada vrši Ministarstvo. 
(2) Nadzor nad primjenom odredaba ovog zakona i drugih propisa donesenih na osnovu ovog 

zakona, u skladu sa svojim nadležnostima, provodi Kantonalna Uprava za inspekcijske poslove. 
(3) Nadzor nad finansijskim poslovanjem Fonda vrši Ministarstvo finansija Kantona Sarajevo. 
 
VIII.   KAZNENE ODREDBE 
 

Član 42. 
(Prekršaji) 

 
(1) Novčanom kaznom od 1.000,00 KM do 10.000,00 KM kazniće se Fond ako ne dostavi izvještaje 

nadležnim tijelima ili ih ne dostavi u propisanom roku. 

(2) Za prekršaj iz stava (1) ovog člana kazniće se odgovorno lice u Fondu novčanom kaznom od 
500,00 KM do 2.000,00 KM. 

 
 
 

Član 43. 
 
(1)Novčanom kaznom u iznosu od 1.000,00 KM do 10.000,00 KM kazniće se Fond, ako o svom 
radu ne izvještava javnost ili ne pruža informacije ovlaštenim tijelima i pravnim licima o obavljanju 
svoje djelatnosti, te o načinu korištenja sredstava i postignutim učincima na unapređivanju stanja 
okoliša ili onemogući uvid u odgovarajuću dokumentaciju, ako je uvid u tu dokumentaciju dopušten. 
(2) Novčanom kaznom u iznosu od 500,00 KM do 2.000,00 KM kaznit će se odgovorno lice u 
Fondu za prekršaj iz stava (1) ovog člana.  
 
IX.   PRIJELAZNE I ZAVRŠNE ODREDBE 
 

Član 44. 
 
(1) Inicijalna sredstva za osnivanje i početak rada Fonda osigurat će se u Budžetu Kantona. 
(2) Dok se ne osiguraju sredstva iz ukupnog prihoda Fonda za obavljanje stručnih, administrativnih i 

drugih poslova Fonda, te za djelatnost Fonda, iz izvora utvrđenih odredbama ovog zakona, 
potrebna sredstva osigurat će se u Budžetu Kantona. 

 
Član 45. 

(Imenovanje vršioca dužnosti direktora Fonda) 
 
Vlada će imenovati vršioca dužnosti direktora Fonda u roku od 30 dana, a članove Upravnog odbora 
u roku od 60 dana od početka primjene ovog Zakona. 
 

Član 46. 
(Donošenje Statuta Fonda) 

 
Upravni odbor dužan je donijeti Statut Fonda u roku od 30 dana, a opće akte iz člana 10. ovog 
zakona u roku od 60 dana od dana imenovanja. 
 

Član 47. 
(Upis u sudski registar) 

 
Na osnovu ovog Zakona izvršit će se, na zahtjev ovlaštenog lica upis Fonda u sudski registar. 
 

Član 48. 
(Ravnopravnost spolova)   

 
Gramatička terminologija u ovom Zakonu podrazumijeva uključivanje oba spola. 
 

Član 49. 
(Stupanje na snagu) 

Ovaj Zakon stupa na snagu osmog dana od dana objavljivanja u "Službenim novinama Kantona 
Sarajevo". 
 
                                                                                                 PREDSJEDAVAJUĆI 
                                                                                  SKUPŠTINE  KANTONA  SARAJEVO 
 
Broj: 01-02-33743/08                                                                 dr. Denis Zvizdić, s.r. 
Sarajevo,23.decembra 2008.godine 

